
IMICIMBI YE MFUNDO.
No. 2.
KUPEPA elingapambili, sazinqumlela sisateta ngesizatu. esi- bangela ukuba abantwana bakutshwe bebengekafaneli ukukutshwa. Sibe sisakankanye indawo yokucingelwa ngoyise ukuba bafundile, nokukolwa kwabo ukuba kunjalo okunene. Kekaloku kuko enye indawo encedisana nale siyikankanyileyo noko abanye bayakuti ilungile. Siteta eyokuba ezi zikolo zikulu zibamkela abantwana abavela kwezingapandle nokuba abakabi namfundo. Akuko siqingata banokuzamela kuso abangapandle ngokukumbulela ukuba xa base nganeno kwaso baya kuvalelwa. Ukuhlala komntwana kwezanga pandle ukangele ukuswela koyise kupela : mhla yavela imali uyahamba. Xa ititshala iku- xelela inani elitumele esimnareni, nokuba yiyipina, akuna- kukuqonda ukufundisa kwayo kulonto. Indawo engapezulu ke yeyokuba ititshala ziti lonto iyatyafisa.
Into yokugqibela yoluhlobo esibe siteta ngalo yimali erolelwa ukufundisa abantwana. Ukufika kwabafundisi besiza “ nalento yase mzini,” siva ukuba ubesiti umzali ukuze amkupe umntwana wake kuke kurolwe iqosha nokuba licuba linikwe kumzali. Namhla ngabazali ekutiwa mabarole into. Kekaloku ayikapeli intliziyo yokuba abazali ngebengayihlauleli imfundo yabantwana babo. Siyifumene imali yotitshala ipuma nzima kulo lonke eli langapandle ilizwe. Nakwelamanyange apo kungati kuya ncomeka ngento zemfundo kunakwezinye indawo, akulula kakulu ukupuma kwemali. Asisateti ngobuncinane bayo : kuba kuzo zonke indawo basayipiwa imfundo. Iti yakubon’ukuba incinane ibe ingavumi ukupuma, itanda ukusilela. Amatyala ayabaxamla abafundisi notitshala. Kuko umfundisi oke wati imfundo ayinakuhamba ngapandle kwe- mali. Isikolo esibazali bangahlauli ngokufanelekileyo siya kuhlala sifana notshitshiliza, yona nto ihamba nzima kanti mhla yapuka umniniyo uya kuse eyi shiya kulo ndawo, eya kufuna enye. Xa singekaboni ukuba imfundo ikulingene ukukutshelwa inkomo singaba asikaboni nto ngayo. Sikumbula ngenye imini siteta nomfo ozinkomo, ozigusha, ozibokwe, obafazi! Waye lomfo encoma ukulunga kwemfundo, esiti yena ufuna ukuba onyana bake bonke baye esikolweni, kodwa usakohlwe kukuba kungekavakali mfundisi ufuna umntwana ukuze “ ampe ” yena, ase efundiswa nguye, kuba umzali lowo engenamali. Sati sakubabona aba bafana balinde umfundisi saqonda ukuba xa lingatanga nexesha labo lilinde baya kumka nesisila. Sati sakubonisa londawo, sakuti tina negusha le ikwayimali, abafundisi makabakangele efunda yena umntwana, wasuka wati igusha yake inye, bekuya kulunga enemali. Kunga kungaqonda- kala mhlope ukuba kona ngoku apo abazali bangaroli mali yokufunda kosapo Iwabo, eso sikolo senzakele ; inxeba laso lise bomini.
Masize kugqiba ngezwi esiqale ngalo siyaleze ukuti kuni bazali baveleni otitshala nibancede ngendlela zonke. Ma- ningababizi kanti baza konelwa kwanini. Ukufundisa abantwana ngumsebenzi wenu, bona beze kuncedisa nina, ngoko bakupeleni abantwana, bakeleni izindlu ezizizo, bahlauleni kakuhle. Siya kwazi kona ukuba abantu bakowetu base kuxakekeni okukulu ; ezinye izixakeko zabo siya kuteta ngazo ngenyanga ezayo. Ke noko mazingati nento ezinokoyiswa sikale ngazo. Nyamekani mzi wakowetu sise mfundweni nje sikwidabi lokugqibela, silwa imfazwe engenasizatu. Vukani makowetu misani nje ngamadoda.


IMPAWANA.
Kwipepa letu elizayo sikangele ekushicileleni iculo elitsha elimazwi abalwe ngu Mr. Wm. K. Ntsikana, wase Pirie, Pantsi kwa-Mahlati, yaza ingoma yabalwa yimambane ebisakuba ngumntwana wake wesikolo, lomvumi yohlanga, u Mr. John Knox Bokwe. Siyatemba ukuba loba liculo elimnandi eliyakwamkeleka kwabadala nakwabatsha njengelo bati ngu “Msindisi waboni.” Igamalalo leli—“ Intlaba-mkosi yakwa Tixo.”
Kokwetu ukucinga akuko mbongi zinokubonga ngokuyole njenge zomzi wakowetu. Yinto enandipeka kunene kuti ukubona zisinga pambili imbongi, zisinga amazwi azo angalondolozwa emiqulwini wencwadi ezishicilelweyo ukuze nezizukulwana zifumane ukwazi. Yenjenje enye imambane ukusibalela ngamalinga etu okuhambisa ukukanya nge Mpawana:—
Mbali we Mpawana,—wamfondini, umsebenzi wako asikuko nokuba uyabuleleka, kuhleliwenje akuko nto igqitisele kule yokuzinikela kwako kangakanana ekuzameni ukulubonisa uhlanga Iwakowenu amatuba empumelelo—ewe nakubeni ungqongwe zinkatazo nazindlela zotyafiso wahlala umemelela usiti nganeno lusapo Iwengcitakalo, lusapo lobunyama. Ewe ezindaba zingento zolaulo ziyagcobisa, ukumana usivisa tina bomtina, nokuba ingaba abanye bazifikisela kwawama Ngesi tina ziqwala asifikeleli. Ungeyamkeli na lemigca ilandelayo:—
Zwi linamalolo zingqele zobusika,
Ibeta ngomtyangampo—ivum’ ingoma zenkululeko; Ntwinga nyamekanga yimigqumo nemibavumo, Ekubeni intshaba zasuka pezulu pezu kwako.
Lihlokomise ixilongo mfo we Mpawana,
Kulo ucocoyi Iwe ntaba omi kuyo : Onomanyama boshenxa isal’ igecekile indlela, Boshenxa ubunyama, kusondele ukukanya.
Zingisa ekutetiseni abantu bakowenu boda beve, Zosala izidungulu zenyama zingenabani;
Kautsho avuke osaleleyo, sicamange isityakala, Labe lingekude ixesha lempumelelo yetu.—NKUTAZO.
	
U Mbambo kwakona! Sifumana kwizicelo ezitunyelwa ku Charles Manube, Mganu, John Duba, John Mbambo, Scraal Mr. Patrick Goold wase Qonce ukuba aye kuba lilungu leso sitili e Palamente, amagama emidaka yakowetu anjengawo— Mganu. Into esimazi ngayo tina u Mr. Goold yintiyo anayo ngakumalungelo abantu abantsundu. Ngazwinye kwimpendulo yake kwisicelo sala manene, uti imali ekutshelwa ukuncedisa imfundo yontsundu ilahlwa elwandle. Lo Mbambo nabalandeli bake asiqali kuliva igama lake emisebenzini yokungcatsha uhlanga. Ngo 1880, u Mr. Charles Z. Ntozini, esese East London oko, wabala ngoluhlobo ngo “Judas abasixenxe.”
Kwipepa lase Qonce abati yi “ Cape Mercury ” lomhla we 14 July 1880, sifunda kulo indaba ezingummangaliso. Liti elipepa kuko iqela lamadoda atile angama Ngesi nama German kunye namadoda antsundu ommandla wase Qonce, ab'ale incwadi eyitumela kwinene abati ngu John J. Irvine, Esq., olilungu lase Qonce e Palamente, kelamadoda ati akamfuni ngakumbi u Mr. Irvine ukuba awamele e Palamente, ngoko makapume bamelwe mntu wumbi. Isizatu ati akamfuni ngaso kukuba etetelele abantsundu bakuhlutwa imipu ngu Rulumente, nokuba ete wawucasa umteto obumiswa ubandezela u Cetywayo no Sikukuni.
Nazo ke Mhleli izizatu ati lamadoda asixenxe antsundu akamfuni ngazo u John J. Irvine, Esq., ogxeka lempato imbi, uhlanga oluntsundu lupetwe ngayo ngulo Rulumente. Ndingati ndib'ala inteto ka Mr. Irvine xa alwelwa abantsundu e Botwe kungazala Isigidimi sonke. Ke, sendakubala izwi elinye, adutyulwe ngalo ngu Hon. J. G. Sprigg e Palamente, uti u Sprigg “Intloko ka Mr. Irvine izele zikalazo zabantsundu,” Itetwe ke lenteto ngendlela apa yokuqula. Nango amadoda asixenxe apetwe ngu Mbambo, eti ukuteta ngaye i Cape Mercury makube utiwe “ Bamboozled,” akohlisiwe. Andazi nokuba lo Mbambo ingaba ngu Mbambo wase Myeni kusinina. Uyazi na u Mbambo ukuba lama Ngesi ati u J. J. Irvine, Esq., makapume e Palamente ikwa ngala ati umntu ontsundu nokuba ngonjanina makangabi namalungelo afana nawe Ngesi ? Inteto ezinjengezala madoda zezi zilahlekisa u Rulumente. Lifile elu Sutu ngenxa yemipu, ati lamadoda asixenxe mayihlutwe kube Sutu, isizwe ebesinyanisekile ku Rulumente. Ukugqiba Mhleli ndicela amagama abo Judasi basixenxe ukuba uwashicilele ngamagama abanzi kunene, sazi nento abayiyo elizweni.
Asinawo lamanene kwiqela labafundi be Sigidimi, esingena- matanda ngendawo yokuba alahlekiswa kuba engeba fundi bamapepa endaba aze azazele ukuma kwamadoda e Palamente xa sazeke kuxoxwa imicimbi yabamnyama. Asibazi nalapo bahlala kona o Skraal Mganu, impato yabo ibifanele eyezikova zigxwagxushwa zezinye intaka ngalo msebenzi bawenzileyo.
